
స్పష్టముగ మది గ్రహించి వి

శిష్టం బుపపాదనంబు సేయును మగుడన్.

	క.	
కరితురగరథారూఢచ

తురతన్ వివిధాస్త్రశస్త్రతూణీరధను

ర్ధరణశర ముష్టిపుష్టుల్

గుఱుతెఱిఁగె నతండు బదునొకొండవయేటన్.

	శా.	
రాణింపన్ నవశైశవాభ్యుదయసంరంభంబునందే మహా

నాణెంబై దగు గుజ్జు విల్కుఱచబాణాల్ పొట్టికోలల్ మహా

బాణి న్నెట్టనబట్టి చెట్టుగుఱులుం చాటింపుచున్ లోకసం

త్రాణుండై దనమేనమామవలె నుద్యచ్ఛూరుఁడై భాసిలెన్.

	క.	
అకలంకగతిని కురుబా

లకుఁడు చతుష్షష్టివిద్యలను నేరిచి దా

నొకటఁగన కొఱతలేకన్

సకలమణుల్ గలుగు జలధిసరణిం దనరెన్.

	మ.	
సుమిళిందాయితకాకపక్షములతో సోమాభసంస్మేరపూ

ర్ణముఖాంభోజముతో దయామృతరసభ్రాజద్దృశాపాంగసం

భ్రమగండద్వయితో మృణాళనిభశుంభద్బాహుయుగ్మంబుతో

రమణీయంబుగ సంచరించఁ గని దూరం బయ్యె బాల్యం బొగిన్.

	ఉ.	
శ్రీయుతమూర్తియైన నృపసింహునకుం జనియించె యౌవన

ప్రాయము హిండమానపటుబాహుపరాక్రమమేరుశేఖర

ప్రాయము శాత్రవీనిటలభాసురకుంకుమతోయమున్ సదా

శ్రేయము కౌరవప్రకరజిహ్మగసంచయవైనతేయమున్.

	సీ.	
శ్రీకరశృంగారచేష్టాపయోరాశి

        యతనుసంకేతవిహారవనము

